
Nakshatramalika

નક્ષત્રમાલિકા

શ્રીમદભિરામવરગુરુભિરનુગૃહીતા
શ્રીરસ્તુ ।
શ્રીમતે હયગ્રીવાય નમઃ ।
શ્રીમતે રામાનુજાય નમઃ॥
અસ્માસુ વત્સલતયા કૃપયા ચ ભૂયઃ

સ્વેચ્છાવતીર્ણમિ(વ) હ સૌમ્યવરં મુનીન્દ્રમ્ ।
આચાર્યપૌત્રમભિરામવરાભિધાનં

અસ્મદ્ગુરું પરમકારુણિકં નમામિ॥
શ્રીમાન્ પરાઙ્કુશમુનિર્જીયાત્  યજ્જ્ઞાનમુદ્રયા ।
નેન્દ્રિયાશ્વયુજો નૄણાં નિત્યં વિષયવીથયઃ॥ ૧॥
યદુરસિ ભરણીયા સ્રગ્વિકસિતવકુલાનદ્ધા ।
સ જયતિ મહિમા નાથો મુરરિપુપદસક્તો નઃ॥ ૨॥
નન્તાઽનન્તાઙ્ઘ્રિનલિનયુગ્મે  કર્તા લોકાર્તિકબલનાનામ્   ।
ભદ્રાય દ્રાવિડનિગમાનાં દ્રષ્ટા પુષ્ટાય વકુલભૃત્સ્યાત્॥ ૩॥
સ્યાદેવ સા મે ફણિતિશ્શઠારેઃ યયોદિતોચ્ચૈસ્સરણિર્જનાનામ્ ।
આરોહિણી નાપ્યવરોહિણી હિ વેદોદિતા તુ દ્વયમભ્યુપૈતિ॥ ૪॥
તિલકમાહ ન કાચિદપિ શ્રુતૌ ત્રિજતામૃગશીર્ષસમુત્થિતા ।
સ્ફુટતરં વકુલાભરણીયવાક્ પુરુષમાદિમશેષપદૈરપિ॥ ૫॥
પિત્રાદિસ્સકલવિધોઽપિ બન્ધુવર્ગઃ યસ્યાસીત્સરસિજવાસિનીસહાયઃ ।
આવિસ્સ્યુર્ઘનકરુણારસાવસેકૈરાર્દ્રા મે વકુલભૃતઃ કટાક્ષપાતાઃ॥ ૬॥
તામાશ્રયામિ કરુણાં વકુલાભિરામાં

યાઽસૌ પુનર્વસુમતીવલયેઽવતીર્ણા ।
પ્રજ્ઞાદૃશોન્મિષિતયા પ્રથિતાનુભાવા

જ્યોતિઃ પરં યદનિદં તદિદં ચકાર॥ ૭॥
રચિતવતિ રમાયા નાયકસ્યાઙ્ઘ્રિપુષ્યત્ -

પ્રણયરસસુધાબ્ધિસ્રોતસિ સ્વૈરગાહમ્ ।
પ્રભવતિ કલિઘર્મપ્રાવૃષેણ્યામ્બુવાહે

વકુલધરમુનીન્દ્રે તાપવાર્તા કથં નઃ॥ ૮॥
નમજ્જનસ્ય ચિત્તભિત્તિભક્તિચિત્રતૂલિકા

ભવાહિવીર્યભઞ્જને નરેન્દ્રમન્ત્રયન્ત્રણા ।
પ્રપન્નલોકકૈરવપ્રસન્નચારુચન્દ્રિકા

શઠારિહસ્તમુદ્રિકા હઠાદ્ધુનોતુ મે તમઃ॥ ૯॥
મનસ્સ્ફટિકદર્પણપ્રતિફલત્પરબ્રહ્મણઃ

પ્રદર્શનમિવાચરન્ પ્રથિતબોધમુદ્રાઙ્કિતઃ ।
સતામભયશંસિતા ભવભયાભિતપ્તાત્મનામઘાનિ

શમયેત નઃ શઠરિપોરવામઃ કરઃ॥ ૧૦॥
રમયતુ શઠશત્રુરત્યુન્નતાચારયુક્તૈર્જનૈઃ

અવનતપદપદ્મયુગ્મોઽનુકમ્પામૃતામ્ભોનિધિઃ ।
બહુવિધકૃતપૂર્વફલ્ગુન્યગાચારચિન્તાકુલં

હૃદયમસદૃશાત્મપાદારવિન્દાનુષઙ્ગાન્મમ ॥ ૧૧॥
મગ્નં માનસ! માસ્મ ભૂઃ શઠરિપોરવ્યાજસિદ્ધા કૃપા

નૌકા કાચન નાવિકોઽપિ સ પુનસ્સન્તારકગ્રામણીઃ ।
એતેનોત્તર ફલ્ગુનીરસપરિક્લિષ્ટોપભોગોર્મિકં 

દુઃખાવર્તદુરન્તપારગમનં સંસારવારાકરમ્॥ ૧૨॥
રત્નદીપિકાયમાનહસ્તમુદ્રિકાકૃતત્રયીગિરીન્દ્ર-

કન્દરાન્તરાલગાઢરૂઢરૂઢિમન્નિધાનસૂચનેન ।
દ્રાવિડાગમોપગીતિમૂલસેકશીતવીતનિદ્રપત્ર-

દિવ્યતિન્ત્રિણીસમીપગેન નાથવાનહં પરાઙ્કુશેન॥ ૧૩॥
નત્યા નત્યાગકારી ક્ષણમપિ ચિદચિત્ત્રયકામેયકામે

છન્દશ્છન્દસ્વરૂપે મહસિ કમલયા ભાસમાનેઽસમાને ।
શ્રેયઃ શ્રેયસ્વિસઙ્ઘૈઃ  પરિચયસુરભિઃ કૈસરાણાં સરાણાં

પાતાત્પાતાદ્ભવાબ્ધૌ શઠરિપુરિહ નો વીક્ષણેન ક્ષણેન॥ ૧૪॥

નપ્રપત્તિવર્ત્મનઃપ્રવર્તનાપદાનવાસનાનુસારિ
નવ્યપેતસર્વદાજલાશયાન્વયં કથં સમં સરોજમ્ ।

સ્વાતિકામિયોગિવૃન્દચિત્તપદ્મબદ્ધસૌહૃદાનુરક્ત-

રૂપયોશ્શઠારિપાદયોર્યુગેન સન્નતાર્તિભઞ્જનેન  ॥ ૧૫॥
નત્વા યાં કુસુમાયુધેષુધિરુચિવ્યાઘાતમાતન્વતીં

શેમુષ્યા મહતામહાયિ તરુણીજઙ્ઘાસુ  જઙ્ઘાલતા  ।
વિસ્તીર્ણચ્છવિશાખયા શઠરિપોર્વૃત્તાનુપૂર્વીજુષા

જઙ્ઘાકલ્પતરુશ્રિયા  સુરભિતઞ્ચિન્તાવનં મામકમ્॥ ૧૬॥
કનદવયવલોલશોભાભિધાનાપગાસ્રોતસઃ

સમુદિતગુરુબુદ્બુદાકારસન્દેહસન્દાયિનોઃ ।
કકુદધિગતમિત્રભાવં સ્વભાવાદ્યુગં જાનુનોઃ

મમ હૃદિ શઠવૈરિનામ્નો મુનીશસ્ય સન્દીવ્યતુ॥ ૧૭॥
તુલાસરણિસીમનિ પ્રથિતરૂપયા હસ્તિનાં

કરણ કરભેણ વા કદલિકાપ્રકાણ્ડેન વા ।
તથોપરિ ચ પશ્યતાં નયનબન્ધનજ્યેષ્ઠયા

ચમત્કૃતિમતી  મતિશ્શઠરિપૂરુલક્ષ્મ્યા મમ॥ ૧૮॥
મહઃપ્રરોહમઞ્જરીમનોજ્ઞરત્નમેખલા-

કલાપપુષ્પિતા કટીતટીપટી શઠદ્વિષઃ ।
ઉરસ્સ્રવત્પ્રભાઝરીનિપાતનિમ્નનાભિકા-

ઽવટોત્થફેનમણ્ડલીવિતર્કમૂલમેવ નઃ॥ ૧૯॥
નયનસુભગનાભીમુદ્દિશન્તી શઠારેઃ

સર ઇતિ પરિભાષા ઢૌકતે સાર્થકત્વમ્ ।
સતતમિતરથા નઃ સંહતા નેત્રમીનાઃ

કથમિહ વિહરેયુઃ કૌતુકોદ્રેકયુક્તાઃ॥ ૨૦॥
તાં મધ્યદેશસુષમામવલોકયામિ

રોમાવલિત્રિવલિકારુચિરાં શઠારેઃ ।
રેખોત્તરા યદુપમામધિકાભિલાષા

ઢૌકેત વા યદિ ન વા વટપત્રશોભા॥ ૨૧॥
ભાસા ન વ્યતિભિદુરીભવન્તિ ભૃઙ્ગા

હારસ્થાદુરસિ હરિન્મણેશ્શઠારેઃ ।

આરૂઢા વકુલમયીં  સ્રજં સુગન્ધિં
શબ્દેન શ્રવણસુખેન યાન્તિ ભેદમ્॥ ૨૨॥

દમવતઃ કુરુતે મદનોદ્ધતાન્ સુઘટયત્યબુધાન્ બુધનિષ્ઠયા ।
પ્રથિતમુદ્રમનિદ્રસરોરુહપ્રણયિ પાણિતલં શઠજિન્મુનેઃ॥ ૨૩॥
નેહ સંસરણરોગસંહૃતિઃ જાયતે શતભિષક્ચિકિત્સયા ।
અન્તરેણ શઠવૈરિકન્ધરાલમ્બમાનવકુલસ્રજાં રજઃ॥ ૨૪॥
જન્મધ્વંસં દિશતિ જનાનાં વક્ત્રં દીપ્રોષ્ઠપદમનોજ્ઞમ્ ।
મન્દસ્મેરં મધુરકટાક્ષં સુભ્રૂલેખં સુભગકપોલમ્॥ ૨૫॥
લસતિ હિ ભજતાં ભદ્રોત્તરપદકરણારૂઢમ્ ।
શઠરિપુમકુટં ભાસા પરિહૃતદુરિતધ્વાન્તમ્॥ ૨૬॥
અન્તરેણ શઠારાતિં  કસ્સંસારેઽવતીહ નઃ ।
તદહં હૃદયે નિત્યં નિદધે તદ્વપુઃશ્રિયમ્॥ ૨૭॥
વાચિકી વરિવસ્યા મે તારકામાલિકાત્મિકા ।
પરાઙ્કુશપદાબ્જેન પરિષ્કારવતી ભવેત્॥ ૨૮॥
ઇતિ નક્ષત્રમાલિકા સમાપ્તા ।

